
				ఈ పుట ఆమోదించబడ్డది
244 హంస వింశతి




తే. చేరినప్పుడె కలహంస శేఖరుండు

తివిరి హేమవతీకాంత దిక్కు జూచి

వేడుకలరంగ నొకగాథ వింటివేని

చెప్పెద నటన్న మంచిది చెప్పుమనిన. 4


వ. హేమావతికి హంసం బిట్లనియె. 5





పదునేడవ రాత్రి కథ
 కుమ్మరిగుమ్మ సాలెవానిఁ గూడుట




క. పరఁగు నొక పురము రత్నా

భరణంబనఁ దరణకిరణ పటలీ సంరో

ధ్యురు సౌధస్థిర కేతూ

త్కర చిత్రపటాంశు చిత్రిత ద్యుతలంబై. 6


తే. తనయుఁడగు రాజు ఘనమార్గమునను రాఁగఁ

గోట యాత్రోవ నరికట్టుకొన్న సుద్ది

విని జలధి దానిచుట్టును విడిసె ననఁగ

నారసాతల నిమ్న ఖేయంబు దనరు. 7


ఉ. అందొక కుంభకారక మహాన్వయమండల దుగ్ధవార్థి పూ

ర్ణేందుఁడు చక్రదాసుఁడన నెన్నిక కెక్కిన పేరుగల్గి చె

న్నంది మనోహరాంగ రుచిరాకృతి సంపదచేత నిందిరా

నందనుఁడే యితండగు ననందగి కాపురముండు నెప్పుడున్. 8


ఆ. సలుప కడవ రాయి సారె కలాసంబు

కట్టె యిసుము జల్లి కడవ ముల్లు

మంటిముంత గుబ్బమ్రాను నావంబును

మన్ను మోయఁ బోతు మలయుచుండు. 9

